
Inatsisartuni ilaasortaq, 
Hans Enoksen, Naleraq 
Maani/  
  
  
 

§ 37 naapertorlugu apeqquteqaammut nr. 183-2022 tunngasumut akissut 
 

Inatsisartut suleriaasissaanni § 37-mi imm. 1 naapertorlugu apeqqutinik Naalakkersui-

sunut nassiussaqarsimavutit, arfanniarnermut qaartartoq tuukkap nuuanut ikkuttagaq pil-

lugu. Apeqqutitit uanga suliassaqarfigisannut akisassanngortinneqarsimapput. 

Apeqqut 1) Arfanniarnermi qamutilinnut qaartartoq qanoq akikillisarneqarsinnaava 

arfanniartartut eqqarsaatigalugit tapiissutaasartut annertusineqarnissaannik 

Naalakkersuisut eqqarsaateqarpat? 

1-mut) Arfanniarnermut qaartartoq tuukkap nuuanut ikkuttagaq akikillisarneqar-

sinnaanngilaq, pisiortorfik aalajangersimasoq aqqutigalugu pisiarineqartaramik, atortut 

Norgemi katersorneqartaramik arfanniarnermut qaartartoq tuukkap nuuanut 

ikkuttakkamut ataatsimut ikkussorneqartarlutik, taassuma kingorna Pilersuisoq pisisarpoq 

Nunatsinnilu pisisartunut nassiussortarlugu Orsiiviit il.il. aqqutigalugit. 

Arfanniartartup pisisimanermut uppernarsaammik tunniussereernerata kingorna 

Naalakkersuisut arfanniarnermut qaartartoq tuukkap nuuanut ikkuttakkap 

pisiarineqarnerani akiata 50%-anik tapiissuteqartarput. Naalakkersuisut tapiissutit 

annertusinissaanut eqqarsaateqanngillat. 

Apeqqut 2) Qamutilinnut patruunit imassaalu qanoq akikillisaaffigineqarsinnaappat, tassa 

arfermut igikkaanni patruunit ataaseq atorlugu paasat allallu ilanngukkaanni 1000 kruunit 

missaani akeqartarpoq “unioraluaraanniluunniit” akikillisaasoqarsinnaava tapiinerit 

pitsaanerulersinneqarsinnaappat? 

2-mut) Patruuni imassaalu akikillisinneqarsinnaanngillat Pilersuisup atortut pisiortor-

fimmiit pisiarisaramikkit, soorlu akissut 1-imi nassuiarneqartutut. Norgemi ataasiinnarmik 

pisiortorfeqarpoq, taannalu Islandimut, Norgemut Kalaallit Nunaannullu tuniniaasarluni. 

Apeqqut 3) Tikaagullinnut qaartartoq tikaagullinnik piniarnermi atorunnaarsinnissaanut 

Naalakkersuisut eqqarsaateqarpaat? 

3-mut) Naalakkersuisut arfanniarnermut qaartartoq tuukkap nuuanut ikkuttagaq 

tikaagullinniarnermut atortarunnaarnissaanut pilersaaruteqanngillat. Piniarnerni tamani 

toqutsineq sapinngisamik pitsaanerpaajussaaq, Uumasunik illersuineq pillugu Inatsisartut 

inatsisissaattut nr. 25, 18. december 2003-meersumi § 13 takuuk. Arfernut anginernut 

piniarnermi qaartartoq tuukkap nuuanut ikkuttagaq piniut pitsaanerpaajuvoq. Arfeq 

kivinnginnissaa qulakkeertarpaa, aallaarsarisanik annaasanillu ikilisingaatsiartarlunilu. 

